
Aningaasalersuinermik ingerlataqarneq pillugu inatsisip allanngortinnissaa pillugu Kalaallit 
Nunaannut atuutilernissaanut Namminersorlutik Oqartussat akuersissuteqarnissaat pillugu 
Inatsisartut aalajangiiffigisassaattut siunnersuut. 
(Aningaasaqarnermut, Inatsisit Atuutsinnerannut, Aatsitassanut Naligiissitaanermullu 
Naalakkersuisoq)  

Oqartussaqarfiit suli tiguneqanngitsut qallunaat naalagaaffiannit ineriartortinneqarlutillu 

eqqummaariffigineqarnerat Siumut pitsaasutut isigaa, tassani aningaasalersuinermik 

ingerlataqaneq pillugu inatsit ilanngullugu.  

Aalajangiiffigisassatut siunnersuummi oqaatigineqartutut, immikkoortumi inatsiseqarneq nunat 

assigiinngittut akornanni annertuumik maleruagassiorneqarpoq, ingammik Qallunaat Nunaata 

oqartussaaffimmi ilaata EU-mut tunniussineratigut EU-mit ilitsersuutit peqqussutillu aqqutigalugu.  

EU-mit ilitsersuutit peqqussutillu amerlasuut taakku december 2015-p kingorna 

aaqqigallerneqarput, tassa uagut Kalaallit Nunaanni inatsisip maanna aaqqinneqarneranut ukiut 

arfinillit sinnerlugit utaqqisimavugut, taamaalillutalu allannguutit taakku aningaasanik 

malunnarunnaarsaanerni allatullu aningaasatigut pinerlunniarnerni pinaveersimatitsinerit 

pitsaasumik sunniuteqarlutillu illersuinernik qulakkeerisinnaalerluta. Inatsisip Kalaallit Nunatsinni 

allanngortinnissaanut utaqqisimanerput sivisuallaarpoq. 

Naalakkersuisut oqartussaaffinnut suli tiguneqanngitsunik eqqummaarinnerat oqareernittut 

Siumup pitsaasuutippaa, siunissamilu assersuutigalugu pigisanik nalilinnik inatsisit, 

aningaasalersuisarnermik ingerlatsinerit il.il., ullumikkut Qallunaat Nunaat sinnerlugu EU-mit 

maleruagassiorneqartut atuutsilersinnissaat pilertornerusumik pisarnissaa 

kaammattuutigiumallugu. Suliarinninnermi tassani EU-p peqqussutaasa ilitsersuutaasalu 

transferpricingimik, ingerlatseqatigiiffiit inatsisaannik kiisalu namminersorlutik 

inuussutissarsiortunut aningaasalersuisarnermillu ingerlatsisunut qulakkeerinninnermut 

sunniuteqarsinnaanerisa qissimigaarnissaat soqutiginaateqarsinnaavoq. 

Siumup inatsisinik Kalaallit Nunatta suli naalagaaffimmit tigusimanngisaanik, taamaalillunilu 

pineqartunut siunissami oqallinnermik ammanerusumik eqeersimaarnerusumik inatsisartutigut 

suliarinninnissaq kajumigaa, taamaalilluni innuttaasut nunarpullu allannguutinut taakkununnga 

EU-meersunut annertunerpaamik iluaquteqarsinnaaqqullugu. Inatsisinimi 

sanioqqutsiviusinnaasunik, assersuutigalugu aningaasaqarnikkut pinerlunniarnerni il.il. 

atornerlunneqarsinnaasunik takusaqarsinnaaleraanni inatsisinik allannguinerit pingaarnertut 

patsisaasinnaapput. 

Kalaallit Nunaanni Namminersorlutik Oqartussat aningaasalersuisarnermik 

ingerlataqarneq pillugu inatsisip allanngortinneqarneranik Naalakkersuisut 

inassuteqaataat taama isikkoqartillugu Siumup taperserpaa.  

Kuno Fencker, Siumut 


